
AL-QUR'ĀN AL-KAREEM

SURAH AL-MULK



Rasool Allah

)(صلى الله علیھ وسلم

ne farmaya:

“Qur'ān ki ek surat jo 30 ayato wali hai 

apne padhne wale ki sifaarish karegi 

yahan tak ke us ki 

maghfirat ho jayegee aur wo 

“تبارك الذى بیده الملكّ ”

hai (Surah Mulk 67).

[ Abu Dawud 1400 | Hasan ]

Shuru karta hoon Allāh (subhanahu wa ta'ala) 
ke naam se jo bada Meherbaan nihaayat Rehem Waala Hai.

SURAH  AL-MULK

1. Bohat ba-barkat hai Woh (Allāh ta'ala) 
jiske haath mei baadshaahi hai aur jo 
har cheez par qudrat rakhne Waala hai.

2. Jisne maut aur hayaat (zindagi) ko 
isliye paida kiya ke tumhein aazmaaye ke 
tum mei se ache kaam kaun karta hai aur 
Woh Ghaalib (aur) Bakhshne Waala Hai.

3. Jisne saat aasmaan uppar taley banaye. 
(Toh aey dekhne waale) Allāh Rahmān ki 
paidaaish mein be-zaabitgi na dekhega, 
dobara (nazrein daalkar) dekhle kiya koi 
shigaaf bhi nazar aa raha hai.

4. Phir dohra kar do-do baar dekh le teri 
nigaah teri taraf zaleel (wa aajiz) hokar thaki 
hui laut aayegi.

5. Beshak Humne aasmaan e duniya ko 
chiraaghon (sitaaron) se aaraastah kiya aur 
unhein shaytanon ke maarne ka zariyah 
bana diya aur shaytanon ke liye Humne 
(dozaqh ka jalaane waala) azaab tayyaar 
kar diya.

6. Aur apne Rabb ke saath kufr karne waalon 
ke liye jahannam ka azaab hai aur wo kiya 
hii buri jagah hai.

7. Jab ye usme daale jaayenge toh uski badi 
zor ki aawaaz sunenge aur woh josh maar 
rahi hogi.

8. Qareeb hai ke (abhi) ghusse ke maare 
phat jaaye, jab kabhi usme koi giroh daala 
jayega ussey jahannam ke daaroghe 
poochenge ke kiya tumhaare paas daraane 
waala koi nahi aaya tha?

9. Woh jawaab denge ke beshak aaya tha 
lekin humne usey jhuthlaaya aur humne kaha 
ke Allāh ta'ala ne kuch bhi naazil nahi 
farmaaya. Tum bohat badi gumraahi mei hii ho.

10. Aur kaheinge agar hum sunte hote ya aqal 
rakhte hote toh dozaqhiyon mein (shareek) na 
hotey.

11. Istarah wo apne gunaahon ka iqraar 
karlenge ab ye dozaqhi dafa' hon (dooor hon).

12. Beshak jo log apne parwardigaar se 
ghaaibaanah taur par darte rehte hain unke 
liye bakhshish hai aur bada sawaab hai.

13. Tum apni baaton ko chupaao ya zaahir 
karo Woh toh seeno ki posheedgi ko bhi 
bakhoobi Jaanta Hai.

14. Kiya Wahi na jaane jisne paida kiya? Phir 
Woh bareek bein aur Ba-khabar bhi ho.

15. Woh zaat jisne tumhaare liye zameen ko 
passt wa mutee' (maa tehat) kar diya taake 
tum uski raaho mei chalte phirte raho aur Allāh 
ki roziyaan khaao (piyo) Usii kii taraf tumhe jee 
kar (tumhe) jee kar uth khada hona hai.

16. Kiya tum iss baat se be-khauf hogaye ho 
ke aasmaanon Waala tumhein zameen mein 
dhansa de aur achaanak zameen larazne lage.

17. Ya kiya tum iss baat se nidarr hogaye ho ke 
aasmaanon Waala tum par patthar barsaa de? 
Phir toh tumhein maloom ho hii jaayega ke 
Mera daraana kaisa tha.

18. Aur inse pehle logon ne bhi jhuthlaaya tha 
toh dekho unpar Mera azaab kaisa kuch hua?

19. Kiya ye apne oopar par khole hue aur (kabhi 
kabhi) sametey hue (udne waale) parindo ko 
nahi dekhte, unhein (Allāh) Rahmān hii (hawa 
wa fizaa) mein thaame hue hai. Beshak har 
cheez Uski nigaah mein hai.

20. Siwaaye Allāh ke tumhaara wo kaunsa 
lashkar hai jo tumhaari madad kar sakey, 
kaafir toh sarasar dhokey hii mei hain.

21. Agar Allāh ta'ala apni rozi rokley toh 
batao kaun hai jo phir tumhein rozi dega? 
Balki (kaafir) toh sarkashi aur bidakne par 
adgaye hain.

22. Acha wo shakhs ziyaadah hidaayat 
waala hai jo apne moonh ke bal aundha 
hokar chale ya wo jo seedha (pairon ke bal) 
raahe raast par chala ho?

23. Keh dijiye ke Wahi (Allāh) hai jisne 
tumhein paida kiya aur tumhaare kaan 
aankhein aur dil banaye, tum bohat hii kam 
shukr guzari karte ho.

24. Keh dijiye ke Wahi hai jisne tumhein 
zameen mein phailadiya aur uski taraf se tum 
ikhatthe kiye jaoge.

25. Aur (Kaafir) poochte hain ke wo wa'adah 
kab zaahir hoga agar tum sacche ho 
(toh batao?).

26. Aap keh dijiye ke iska ilm toh Allāh hii ko 
hai, mai toh sirf khule taur par aagah kardene 
waala hoon.

27. Aur Jab ye log uss wa'ade ko qareeb tar 
paa lenge uss waqt un kaafiron ke chehre 
bigad jaayenge aur keh diya jayega ke yahi 
hai jise tum talab kiya karte thei.

28. Aap keh dijiye Acha agar mujhe aur mere 
saathiyon ko Allāh ta'ala halaak karde ya 
humpar rehem kare (beher soorat ye toh 
batao) ke kaafiron ko dardnaak azaab se 
kaun bachayega?

29. Aap keh dijiye ke Wahi Rahmān hai hum 
toh Uspar imaan laa chuke aur Usi par 
hamara bharosa hai. Tumhein anqareeb 
ma'loom hojayega ke sareeh gumraahi mein 
kaun hai?

30. Aap keh dijiye! ke acha ye toh batao ke 
agar tumhare (peene) ka paani zameen mein 
utar jaaye toh kaun hai jo tumhaare liye 
nithraa (saaf  shaffaaf) hua paani laaye?

